
Sciancu a sciancu

Assittateddi  sciancu a sciancu
m'arricriavu a sèntiri lu to profùmu
sintiva lu sciatu ti la to vuccuzza.  
Nicaredda mia bidduzza.

Ti tiniva  la manu stritta stritta
vuliva sèntiri lu bàttitu di lu to cori
vuliva vasari li to russi labbriceddi, 
vuliva vasari li to ucchiuzzi beddi.

Nenti succidì di tuttu chistu, 
sulu li manu parlàvanu d'amuri
lu me corpu 'unn'avìa rizzettu
lu cori tuppuliava nni lu me pettu.

La vuccuzza me ristà a l'asciuttu
t'avvissi datu puru lu me cori
pi fàriti sèntiri lu forti trimulìu, 
pi fàriti sèntiri l'ardiri c'avìa iu.

Sti piaciri nun càpitanu tutti li jorna
e mi piacì ca li 'ntisi propriu cu tia
tu si n'amuri, semplici e 'nnuccenti
pirchissu t'haiu sempri nni la menti.

Certi voti ...  
basta un nenti pi stari cuntenti. 
Mi vastà sulu taliàriti 
pinsari d'aviriti vicinu e amàriti.

Spirannu ca 'stu jornu s'avvirassi
ti dassi tuttu l'amuri ca 'un t'haiu datu
ti vasassi matina mezzujornu e sira
ristassi abbrazzatu tutti l'ura cu tia.

Pi mia fu 'na jurnata eccellenti, 
tanti cosi vuliva fari, ma nun fici nenti.

